
1 Formáli 

Hér eru sett fram fyrstu drög að nýrri atvinnustefnu fyrir 

Fljótsdalshérað.  Líta má á þessa stefnu sem framhald 

umfangsmikillar stefnumótunar innan sveitarfélagsins 

undanfarin ár þar sem m.a. er tekið á atvinnumálum.  Strax í 

upphafi var ákveðið að ný atvinnustefna skyldi mótuð í nánu 

samhengi við nýtt aðalskipulag sveitarfélagsins, hið fyrsta í 

kjölfar sameiningar. 

Í þessari atvinnustefnu er sleginn nokkuð annar tónn en 

algengast er í stefnumótun sveitarfélaga í atvinnumálum.  

Áhersla er lögð á það að öll efnisatriði stefnunnar eigi sér beina 

samsvörun í ákvörðunum sem teknar eru í stjórnsýslu 

sveitarfélagsins eða falli a.m.k. innan nánasta áhrifasviðs 

stjórnsýslunnar.  Þannig geti kjörnir fulltrúar og embættismenn 

sótt í stefnuna haldgóða leiðsögn í starfi sínu.   

Þessi stefna styðst við sjónarmið sem eru hvað efst á baugi í 

svæðisbundinni eða landfræðilegri hagfræði. Þau eru 

niðurstaða krufningar sem farið hefur fram víða um heim á 

árangri af hefðbundinni stefnumótun fyrir svæðisbundna 

atvinnuuppbyggingu sem gjarnan felur í sér að stjórnvöld veðja 

á tilteknar atvinnugreinar eða ráðskast með leikreglur 

atvinnulífsins til að ná fyrirfram tilætluðum árangri.  Þessi 

krufning, ásamt greiningu á þeim áhrifaþáttum sem finna má 

þar sem atvinnulíf blómstrar, hefur m.a. leitt eftirfarandi í ljós: 

 

Frjálst og heilbrigt viðskiptaumhverfi er mikilvæg 

forsenda fyrir þróttmikilli atvinnustarfsemi en ekki 

nægjanlegt eitt og sér, fleiri þættir þurfa að koma til 

á borð við þá sem getið er hér á eftir. 

 

Atvinnulíf er með mestum blóma þar sem grunngerð 

samfélagsins er traustust.  Þetta snertir margvíslega 

þætti sem skipta má gróflega í tvo flokka.  Annars 

vegar er um að ræða hluti sem snúa að menningu, 

hefðum og því að fólk hittist, þekkist, treysti hvert 

öðru og skiptist á upplýsingum, gögnum og gæðum 

án hindrana.  Hins vegar er um að ræða formlegri 

samskipti, stofnanir og lögmál samfélagsins. 

 

Sterk grunngerð getur leitt til þess að samfélagið 

öðlist sannfæringu fyrir ákveðnum sjónarmiðum, 

verði íhaldssamt og frumlegar hugmyndir fái ekki 

brautargengi.  Rannsóknir hafa sýnt að þar sem 

grunngerðin er sterk en jafnframt ríkir umburðarlyndi 

og velvilji gagnvart nýjum hugmyndum og 

menningarstraumum, er helst að finna þá sköpun 

sem einkennir atvinnulíf nútímans. 

 

Með aukinni heimsvæðingu eykst mikilvægi 

staðbundinna sérkenna í umhverfi og samfélagi.  

Skráðar upplýsingar eru ekki lengur staðbundnar 

heldur þjóta með ljóshraða heimshorna á milli.  Því 

skiptir enn meira máli en áður að lögð sé rækt við 

það sem ekki er unnt að eiga viðskipti með eða flytja 

milli staða.  

2 Almennt um atvinnustefnu 

Þessari atvinnustefnu er ætlað að móta og vera grunnur að 

þeim ákvörðunum sem teknar eru innan stjórnsýslu 

sveitarfélagsins Fljótsdalshéraðs.  Þannig ber öllum þeim sem 

ákvarðanir taka um málefni sveitarfélagsins að hafa þessa 

stefnu til hliðsjónar. Frumkvæði að mótun stefnunnar átti 

atvinnumálanefnd vorið 2007. 

Jafnhliða mótun þessarar atvinnustefnu eru lögð fram drög að 

nýjum samþykktum fyrir Atvinnumálanefnd. 

2.1 Tengsl og samræmi við aðra stefnu og 

aðalskipulag 

Atvinnustefna þessi er unnin í beinum tengslum við gerð 

aðalskipulags fyrir Fljótsdalshérað, það fyrsta eftir sameiningu 

Austur- Héraðs, Fellahrepps og Norður- Héraðs.  Öll atriði 

stefnunnar sem fram koma hér á eftir er jafnframt að finna í 

aðalskipulaginu og er því atvinnustefnan samtvinnuð þeim 

ákvæðum aðalskipulagsins sem tengjast mest atvinnulífinu.  Af 

þeim sökum kunna að verða breytingar á efni og orðalagi 

atvinnustefnunnar vegna þess að atriði í henni eru þar með 

sjálfkrafa háð lögbundnu umsagnarferli aðalskipulagsins.  

Atvinnustefnan byggir ennfremur á fjórum stoðum í Stefnu 

Fljótsdalshéraðs. 

2.2 Aðferðafræði við stefnumótun 

Við þessa stefnumótun var stuðst við margvísleg gögn, þ.á.m. 

áður samþykkta stefnu, ýmsar skýrslur sem tengjast atvinnulífi 

á svæðinu og munnlegar upplýsingar.  Þá var settur á stofn 

sérstakur leiðsöguhópur sem hafði það hlutverk að svara 

ýmsum spurningum sem fram komu meðan stefnan var í 

mótun.  Hann var skipaður fólki úr atvinnulífi og stjórnsýslu 

Fljótsdalshéraðs sem valið var með það í huga að sem flest 

sjónarmið og margbreytilegust reynsla kæmust til skila.  

Hópurinn kom sjónarmiðum sínum á framfæri með þátttöku í 

fundum um forsendur atvinnustefnunnar og með því að svara 

spurningum í tölvupósti. 

3 Tilgangur atvinnustefnunnar 

Tilgangur atvinnustefnunnar er að stuðla að því að 

stjórnvaldsráðstafanir sveitarfélagsins leiði til þeirrar 

ákjósanlegu stöðu að þar sé frjór jarðvegur fyrir frumkvöðla og 

jafnan séu í boði góð störf á fjölbreyttum sviðum.  Til þess að 

svo megi verða þarf ákvarðanataka í þeim fjölmörgu 

málaflokkum sem snerta atvinnulíf að vera samræmd í 

markvissri viðleitni við að skapa atvinnulífi góð skilyrði.  Hér er 

því leitast við að gefa heildarmynd af þeim þáttum 

stjórnsýslunnar og stofnana hennar sem mest áhrif hafa á 

atvinnulíf og tiltaka með skýrum hætti á hvern hátt 

sveitarfélagið ætlar að haga ráðstöfunum sínum. 

4 Forsendur 

Á undanförnum árum hafa orðið miklar og óvenjulegar 

breytingar á forsendum atvinnulífs á Fljótsdalshéraði og búast 

má við að næstu 2-3 árin muni atvinnumálin hverfa á ný til 

ástands sem líkja má við jafnvægi.  Það er því erfitt að byggja 

stefnumótun á því að greina það ástand sem nú ríkir og 

væntanlega þróun.  Á hinn bóginn má færa rök fyrir því að 

þegar breytingar eru svo hraðar sem raun ber vitni þurfi 

inniviðir allir að vera sem sterkastir og vel fyrir öllum þáttum 

nýsköpunar og vaxtarskilyrða séð. 

Af þessari ástæðu er ekki um mikla greiningu á forsendum að 

ræða og heldur ekki um að ræða beina samsvörun milli atriða í 

atvinnustefnunni og atriða í forsendum, eins og stundum er 

reynt, heldur lögð áhersla á að móta stefnu um þá þætti í 

stjórnsýslu sveitarfélagsins sem ætla má að skipti atvinnulífið 

mestu máli. 

Hér fyrir neðan eru tvenns konar atriði dregin fram til að gefa 

mynd af atvinnulífi á Fljótsdalshéraði, í stað tölulegra 

upplýsinga.  Annars vegar er tæpt á þeirri þróun sem orðið 

hefur undanfarin ár og hins vegar þau atriði sem afmarka 

sérstöðu Fljótsdalshéraðs og mynda þannig að hluta grunninn 

fyrir atvinnustarfsemi í nútíð og framtíð. 

4.1 Þróun undanfarinna ára 

Eitt megineinkenni atvinnulífs á Fljótsdalshéraði er að þar er 

ekki einn höfuðatvinnuvegur ríkjandi, eins og t.d. sjávarútvegur 

er víða, heldur er fjölbreytni veruleg.  Þó má benda á að 

þjónusta vegur mjög þungt í atvinnulífi sveitarfélagsins.  Miklar 

breytingar sem orðið hafa á atvinnuháttum landsmanna 

undanfarin ár hafa því komið fram með fjölbreytilegri hætti á 

Fljótsdalshéraði en víða annars staðar. Við þetta bætast áhrif af 

virkjanaframkvæmdum.  Að mati leiðsöguhóps um 

atvinnustefnuna einkenna eftirtalin atriði þróun undanfarinna 

ára. 

 

Stór fyrirtæki með starfsemi á landsvísu hafa haslað 

sér völl á Fljótsdalshéraði og að nokkru leyti hefur 

þessi þróun grafið undan smærri fyrirtækjum, einkum 

í verslun og þjónustu.  Á hinn bóginn hafa þessi 

stærri fyrirtæki getað veitt umfangsmeiri þjónustu og 

þannig styrkt þéttbýlið (Egilsstaði og Fellabæ) sem 

þjónustukjarna.  Umhugsunarvert er að fyrirtæki sem 

ekki eru með höfuðstöðvar í sveitarfélaginu eru síður 

líkleg til að gæta svæðisbundinna hagsmuna.  

 

Aukinn fólksfjöldi hefur styrkt rekstrarforsendur ýmiss 

konar þjónustu. 

 

Eins og annars staðar á landinu hefur ferðamönnum 

fjölgað verulega en þótt gistirými fyrir ferðamenn hafi 

jafnframt aukist hefur afþreying sem ferðamönnum 

stendur til boða ekki aukist að sama skapi. 

 

Með auknum umsvifum í tengslum við virkjana- og 

stóriðjuframkvæmdir hefur árstíðasveifla í umsvifum 

atvinnulífs minnkað.  Jafnframt hefur eftirspurn eftir 

vinnuafli aukist, jafnvel svo að erfitt er að manna 

störf og launakostnaður hækkar.  Eftirspurn eftir 

menntuðu vinnuafli hefur aukist. 

 
Aukin eftirspurn eftir vinnuafli og innkoma stærri 

fyrirtækja hefur dregið úr frumkvæði einstaklinganna 

til að stofna til eigin fyrirtækja. 

 
Samkeppni og úrval hefur aukist á mörgum sviðum 

svo sem í bankaþjónustu. 

 
Almennt er meiri jákvæðni í samfélaginu vegna meiri 

umsvifa. 

 

Verð á fasteignum og jörðum hefur hækkað í takt við 

sambærilega þróun annars staðar á landinu. 

 

Flugsamgöngur hafa batnað verulega samhliða 

framkvæmdum á Austurlandi. 

4.2 Sérstaða og samkeppnisforskot 

Fljótsdalshérað er um margt sérstakt og eðlilegt að atvinnulíf 

byggi á þeirri sérstöðu að nokkru leyti.  Í þessari atvinnustefnu 

er ekki gert ráð fyrir því að sveitarfélagið greiði götu einnar 

atvinnugreinar umfram aðra heldur beini athyglinni að 

almennum forsendum.  Mikilvægt er að jarðvegur sé frjór fyrir 

alla hefðbundna starfsemi.   

Atriðin hér fyrir neðan eru sett fram sem hugmyndir til 

upplýsingar um þau svið þar sem búast má við að frumkvöðlar 

finni tækifæri til nýsköpunar og starfandi fyrirtæki auki við 

starfsemi sem tengist sérstöðunni.   

4.2.1 Umhverfi 

 

Veðurfarsleg sérstaða  

 

Lögurinn 

 

Víðerni á hálendi 

 

Skógur og afurðir hans 

 

Aðgengi að Vatnajökulsþjóðgarði 

 

Gróður og gróðrarstöðvar 

 

Hreindýr og veiðimennska 

 

Aðgangur orkuauðlindum 

4.2.2 Samfélag 

 

Öflug þjónusta almennt og sérþekking á tilteknum 

sviðum t.d. verktakaþjónustu. 

 

Hefð fyrir fræðum og menntun 

 

Almennur áhugi á náttúru og útivist 

 

Áhugi á listum og sköpun 

 

Fjölbreytni í atvinnustarfsemi og þjónustu 

 

Framhaldsskólar og uppbygging þekkingarseturs 

 

Matvælaframleiðsla  

5 Stefna 

Þar sem stefna í atvinnumálum er margslungin er nauðsynlegt 

að styðjast við skýra meginhugmynd um efnistök sem leiðir það 

af sér að umfjöllunin verði skipuleg og tæmandi.  Til álita koma 

þeir þættir sem skipta vöxt og viðgang atvinnulífsins mestu máli 

og sveitarfélagið hefur veruleg áhrif á, bein eða óbein.  Hér er 

beitt efnistökum sem líkja atvinnuþróun við skógrækt og ættu 

því að vera Héraðsbúum hugleikin:  Fyrst er hugað að 

frækornum sem geta orðið að vaxtarsprotum, síðan þeim 

þáttum sem örva vöxt og næra, ennfremur ýmislegt sem gefur 

gróðrinum skjól og loks vikið að aðflutningi fólks og fyrirtækja 

frá öðrum sveitarfélögum. 

Atriðin hér fyrir neðan eru tekin úr drögum að greinargerð 

aðalskipulags fyrir Fljótsdalshérað. 

5.1 Nýsköpun og frækorn nýrra hugmynda 

Fljótsdalshérað vill að fram komi sem flest frækorn hugmynda 

og sköpunar sem leiða kunna til atvinnustarfsemi eða aukinna 

lífsgæða í sveitarfélaginu. Hér skipta mestu máli ýmsir þættir 

sem snúa að samfélagi íbúanna. 

5.1.1 Blöndun þjóðfélagshópa og umburðarlyndi 

 

Byggð sé blönduð og fjölbreytileg en verði ekki til 

þess að flokka íbúana eftir félagslegum þáttum. 

 

Fyrir hendi sé á vegum sveitarfélagsins aðgengilegur 

og fjölbreytilegur vettvangur óformlegra samskipta í 

starfi og leik (félagsaðstaða, opin útirými o.s. frv.). 

 

Við skipulagningu hátíða og atburða á vegum 

sveitarfélagsins skal reynt að virkja sem flesta 

þjóðfélagshópa og leiða þá saman. 

5.1.2 Listir og sköpun í samfélaginu almennt 

 

Horft verði til þeirra tækifæra að styrkveitingar till 

lista og sköpunar verði að hluta bundinn skilyrðum 

um samstarf við fyrirtæki. Þannig geti þau t.d. lagt til 

efni eða aðstöðu en fengið í staðinn hugmyndir og ný 

sjónarhorn. 

 

Sveitarfélagið hefur á sínum vegum fjölnotarými fyrir 

sýningar, uppákomur og skapandi starf. 

 

Með þátttöku í samstarfi við önnur sveitarfélög á 

Austurlandi, auk hugsanlegra verkefna á lands- og 

heimsvísu, leitast Fljótdalshérað við að auka 

listastarfsemi á Fljótsdalshéraði, aðflutning 

listviðburða og að stækka tengslanet listafólks. 

5.1.3 Nýsköpunarhugsun í skólum og meðal almennings 

 

Skólar sveitarfélagsins séu öðrum skólum fyrirmynd í 

því að kynna grunnskólanemum nýsköpun, gildi 

frumkvæðis og starfsemi fyrirtækja.  Kennarar fái þá 

þjálfun sem þarf. 

 
Sveitarfélagið kostar verðlaun og eða viðurkenningar 

fyrir skapandi og vistvænt starf í hönnun og 

vöruþróun sem tengist sérstöðu svæðisins. 

5.1.4 Hugarflug um tækifæri 

 
Sveitarfélagið standi fyrir almennum umræðu-, 

kynningar- og hugarflugsfundum þar sem fólk úr 

ólíkum áttum kemur saman og tekur þátt í 

umræðum, ber saman bækur og lærir hvert af öðru. 

5.1.5 Frumkvæði og virkni íbúanna 

 

Sveitarfélagið beitir þeim leiðum sem það hefur til 

ráðstöfunar hverju sinni til þess að vekja athygli á 

frumkvæði einstaklinga og fyrirtækja og fagna 

tilraunum sem gerðar eru hvort sem þær ná að 

blómstra eða ekki. 

5.1.6 Miðlun upplýsinga um breytingar og ný tækifæri 

 

Sveitarstjórn kemur á framfæri upplýsingum um 

verkefni sem eru í undirbúningi, t.d. í samstarfi ríkis 

og sveitarfélagsins, til þess að íbúar og fyrirtæki geti 

gripið tímanlega þau tækifæri sem slíkt leiðir af sér. 

5.1.7 Þjónusta við frumkvöðla og kynning á henni 

 

Fljótsdalshérað semur við fagaðila um aðstoð við þá 

sem vilja þróa viðskiptahugmyndir.   

 

Á vef sveitarfélagsins komi skýrt og aðgengilega fram 

hvaða aðstoð er í boði, bæði innan sveitarfélagsins 

og utan og hvert frumkvöðlar geta leitað við þróun 

hugmynda sinna.  

5.2 Næring 

Mikilvægt er að starfandi fyrirtæki á Fljótsdalshéraði og ekki síst 

þeir sprotar sem vaxa af hugmyndum og frumkvæði íbúanna, 

finni nærandi jarðveg sem býður upp á góðan vöxt.  Hér er sett 

fram stefna um þau atriði sem líkja má við nærandi jarðveg 

atvinnustarfsemi. 

5.2.1 Menntun 

 

Sveitarstjórn Fljótsdalshéraðs mun áfram búa í 

haginn fyrir þekkingaröflun, -miðlun og rannsóknir 

með það fyrir augum að Egilsstaðir/Fellabær séu 

landshlutamiðstöð fyrir menntun á hærri skólastigum.  

Fyrirtæki sem starfa í sveitarfélaginu hafi þannig 

greiðan aðgang að þekkingu og geti tengst 

stofnunum sem á því sviði starfa. 

5.2.2 Samgöngur og fjarskipti 

 

Íbúar og fyrirtæki hafi jafnan greiðan aðgang að 

stafrænum gögnum sem varða staðhætti, 

landnotkun, vegi, stíga, reiðleiðir og þess háttar.  Slík 

gögn eru mikilvæg forsenda við gerð kynningarefnis, 

staðháttalýsinga, göngukorta, skipulagsuppdrátta og 

þess háttar. 

Sveitarfélagið fylgist með uppbyggingu samgöngu- og 

fjarskiptakerfa og þeirri þjónustu sem íbúar, ekki síst í 

dreifbýli, njóta.  Greiðar samgöngur og fjarskipti eru 

grundvallaratriði í nútíma þjóðfélagi og forsenda 

uppbygginar og búsetu í dreifbýli.  

5.2.3 Skilvirk stjórnsýsla 

 
Þeir sem stunda eða vilja hefja atvinnurekstur á 

Fljótsdalshéraði eiga ávallt að fá vandaða og skilvirka 

þjónustu hjá stjórnsýslu sveitarfélagsins, t.d. vegna 

leyfisveitinga.  Sveitarfélagið setji sér verklagsreglur 

um málsmeðferð og svör við erindum sem því berast.  

Upplýsingar um hvert beri að snúa sér og hvernig 

málsmeðferð er háttað séu ávallt aðgengilegar. 

 

Fyrirtækjum standi alltaf til boða lóðir fyrir starfsemi 

sína í samræmi við skipulag og án þess að gæði og 

yfirbragð byggðarinnar skaðist. 

5.2.4 Stuðningur við fyrirtæki 

 

Öll fyrirgreiðsla sveitarfélagsins við fyrirtæki sé ávallt 

veitt samkvæmt vel kynntum og almennum reglum 

sem settar skulu um hvern neðangreindra þátta, þar 

sem þess er gætt að einstaklingum og fyrirtækjum sé 

ekki mismunað. 

 

Þátttaka sveitarfélagsins í atvinnurekstri  skal byggð á 

því að reksturinn hafi verulegt og ótvírætt gildi fyrir 

sameiginlega hagsmuni íbúa Fljótsdalshéraðs, að 

markmið þátttökunarinnar séu skýr  t.d.  varðandi 

tímalengd þátttökunnar, þátttakan vari almennt ekki 

lengur en þrjú ár, verð eignarhlutar við kaup og sölu 

sé rökstutt og viðurkennt af óvilhöllum aðilum, að 

áætlað sölufyrirkomulag hlutarins sé skilgreint í 

upphafi og að gætt sé samkeppnislegra og 

jafnræðissjónarmiða. Jafnframt sé tryggt að ítarlegar 

upplýsingar berist til sveitarstjórnar með reglulegu 

millibili um árangur af þátttökunni, t.d. með 

tilnefningu fulltrúa í stjórn, þegar það á við. 

 

Fljótsdalshérað leitast við að sprotafyrirtæki geti 

haslað sér völl í sveitarfélaginu.  

 

Sveitarfélagið getur ívilnað sprotafyrirtækjum sem og 

þeim aðilum sem hefja nýja þjónustu við íbúa 

sveitarfélagsins til dæmis með styrkjum. Slík 

fyrirgreiðsla skal vera tímabundin. 

 

Almennt leitast sveitarfélagið við að fela einkaaðilum, 

t.d. með útboði, þau verkefni sem til þess eru best 

fallin.  Jafnan sé nýtt það svigrúm sem reglur um 

opinber innkaup veita, til þess að beina innkaupum til 

aðila innan sveitarfélagsins.   

 

Sveitarfélagið getur lagt fé í sjóði eða þróunarstarf, 

sem úthlutað er í formi styrkja, enda þjóni það 

hagsmundum íbúa sveitarfélagsins. Slíkar fjárveitingar 

skulu byggjast á greinargóðum lýsingum á 

markmiðum og áætlaðri hagnýtingu.  

5.2.5 Kynning á því sem í boði er 

 
Sveitarfélagið sér til þess að íbúar og gestir geti með 

auðveldum hætti fengið greinargott yfirlit yfir þá 

þjónustu og afþreyingu sem er í boði innan þess.  

Þannig séu þessir þættir dregnir fram þegar 

búsetugæðum er lýst og gestir finni tilefni til að 

lengja dvöl sína. 

5.3 Skjól 

Hér er tiltekið allt það sem verður til þess að minnka áhættu í 

rekstri fyrirtækja, skapa langtímasýn og festu. 

5.3.1 Búsetuumhverfi 

 

Sveitarstjórn Fljótsdalshéraðs sér til þess að 

búsetuumhverfi í sveitarfélaginu laði að fólk og 

fyrirtæki og gætir þess að allar ráðstafanir sem hafa 

áhrif á það einkennist af metnaði og skýrri 

langtímasýn.  Skipulagsáætlunum og þeirri festu sem 

þær veita, skal beitt markvisst til þess að tryggja að 

sameiginleg gæði í náttúru og byggðu umhverfi 

glatist ekki heldur styrkist enn frekar. 

 

Lóðir fyrir íbúðir séu ávallt fyrir hendi og þess gætt að 

þeim fylgi þeir skilmálar sem þarf til að tryggja gæði 

og fjölbreytni í byggðinni. 

 

Sveitarstjórn stuðlar að því að framsækni og víðsýni í 

skólastarfi verði ein meginforsenda þess að 

fjölskyldur kjósi að búa á Fljótsdalshéraði og 

aðdráttarafl fyrir þá sem annarsstaðar búa. 

 

Dagvistun barna sé nægileg og feli í sér nokkurn 

sveigjanleika til þess að foreldrar þeirra geti tekið þátt 

í fjölbreyttu atvinnulífi. 

 

Sveitarstjórn leitar með ríkisvaldinu fjölbreyttra og 

nýstárlegra leiða til þess að veita heilbrigðisþjónustu 

og félagsþjónustu í fremstu röð. Hvort tvegja er 

mikilvæg stoð í atvinnuuppbygginu sveitarfélagsins, 

eflir búsetugæði og er liður í eflingu sveitarfélagsins 

sem verslunar- og þjónustukjarna Austurlands. 

5.3.2 Samkennd og jákvæðni 

 

Með því að kynna og verðlauna það sem vel er gert í 

samfélaginu almennt, t.d. á hátíðum og samkomum 

og með því að koma upplýsingum um slíkt á framfæri 

við fjölmiðla, leitast sveitarstjórn við að efla almenna 

jákvæðni og samheldni í samfélaginu. 

5.4 Aðflutningur fólks, fjármagns og fyrirtækja 

Fljótsdalshérað vill hafa aðdráttarafl fyrir fólk og fyrirtæki á 

öðrum landssvæðum, fyrst og fremst vegna þess hvernig búið 

er í haginn heima fyrir í góðu samstarfi íbúa og sveitarstjórnar.  

Þótt fjölgun íbúa sé ekki markmið í sjálfu sér er æskilegt að sóst 

sé eftir búsetu á Fljótsdalshéraði og það leiði til aðflutnings sem 

jafnframt færir samfélaginu aukinn þrótt og ný tækifæri. 

5.4.1 Kynningarstarf 

 

Jafnframt þátttöku í landshlutasamstarfi um kynningu 

á Austurlandi sér sveitarstjórn Fljótsdalshéraðs til 

þess að allur almenningur hafi greiðan aðgang að 

upplýsingum um sérkenni Fljótsdalshéraðs og 

forsendur lífsgæða og atvinnustarfsemi þar. 

5.4.2 Andlit sveitarfélagsins út á við 

 

Sveitarfélagið á frumkvæði að því að nýta tilefni sem 

gefast til jákvæðrar umfjöllunar í almennum 

fjölmiðlum um lífsgæði og atvinnustarfsemi á 

Fljótsdalshéraði.   

 

Sveitarfélagið býður nýja íbúa og fyrirtæki velkomin 

með skipulegum hætti, m.a. með kynningu á 

þjónustu sem í boði er. 

5.5 Ráðstafanir á landsvísu 

 

Sveitarstjórn Fljótsdalshéraðs hefur með markvissum 

hætti áhrif á þær ákvarðanir ríkisvaldsins sem skipta 

sveitarfélagið og atvinnulíf þess mestu máli, t.d. 

varðandi samgöngur og fjarskipti.  Afstaða 

sveitarstjórnar á jafnan að vera skýr og henni komið 

á framfæri með skipulegum hætti. 

 

Þegar fyrirsjáanlegar eru meiri háttar ákvarðanir 

ríkisvaldsins sér sveitarfélagið til þess að fyrir liggi 

nauðsynlegar úttektir og upplýsingar sem varpa ljósi 

á hagsmuni sveitarfélagsins og að þessi gögn séu 

kynnt ríkisvaldinu.  

6 Framfylgd og endurskoðun 

6.1 Framkvæmd atvinnustefnunnar 

Ofangreind atriði í stefnunni snerta marga þætti í stjórnsýslu 

Fljótsdalshéraðs og skarast við stefnu í ýmsum málum.  Þau 

fela í flestum tilfellum ekki í sér mælanleg markmið en eiga að 

gefa skýrt til kynna hvernig sveitarstjórnin hyggst haga 

ákvörðunum sínum.  Framkvæmd stefnunnar er með 

eftirfarandi hætti: 

1. Stefnan er kynnt vandlega, bæði meðan hún er til 

umfjöllunar innan stjórnsýslu sveitarfélagsins og eins 

eftir að hún hefur verið samþykkt.  Þannig á öllum 

embættismönnum og kjörnum fulltrúum að vera ljóst 

hver stefnan er og hvað áhrif hún er líkleg til að hafa 

á þær ákvarðanir sem þeim er trúað fyrir. 

2. Skilgreind eru verkefni sem falla undir hvert atriði og 

tiltekið á hvers ábyrgð þau eru og hvenær þeim skal 

lokið.  Til samans mynda þau verkefni sem skilgreind 

eru á hverju ári nokkurs konar aðgerðaáætlun í 

atvinnumálum. Sérstakur starfsmaður sveitarfélagsins 

annast daglega umsýslu. 

6.2 Mat á eftirfylgni og árangursvísar 

Þótt einstök atriði í stefnunni séu ekki mælanleg má ganga úr 

skugga um hvort þeim hafi verið fylgt.  Að sama skapi er 

æskilegt að kanna með skipulegum hætti hver staðan er í 

atvinnulífi sveitarfélagsins og hvort áfram miðar.  Með eftirfylgni 

og árangursvísa skal því farið sem hér segir: 

 

Árlega verði farið yfir sérhvert atriði stefnunnar hér 

fyrir ofan og kannað hvort ákvarðanir sveitarstjórnar 

samræmist þeim.  Í stuttu máli verði gerð grein fyrir 

niðurstöðunni um hvern lið og hugsanlegum nýjum 

verkefnum.  Skýrsla um þessa yfirferð verði lögð fram 

í sveitarstjórn sem ákveður hvort og þá hvernig 

bregðast þarf við. 

 

Árlega verði safnað upplýsingum sem með skýrum og 

einföldum hætti gefa til kynna hver staðan er í 

atvinnumálum.  Til greina kemur að nota 

spurningakannanir meðal forsvarsmanna fyrirtækja, 

talningar á umferð og gestakomum, tölur um 

álagningu opinberra gjalda og aðrar opinberar 

hagtölur.  Velja ber fáa en lýsandi árangursvísa. 

6.3 Endurskoðun stefnunnar 

Jafnframt árlegu mati á eftirfylgni verði ályktað um hvort þörf er 

á að breyta stefnunni sjálfri.  Bæjarstjórn á þá frumkvæði að 

slíkum breytingum.  Breytingar á stefnunni skulu bornar undir 

hagsmunaaðila eftir því sem við á.  


